Дәрес планы

Тема: Фатих Хөснинең “Сөйләнмәгән хикәя” әсәрен анализлау.
(V сыйныф татар төркемнәре өчен)
Максат: 
1. Хикәяне анализлау, образга характеристика бирү күнекмәләре өстендә эшне дәвам итү.
2. Укучыларны хикәянең төп фикерен күрә белергә, сәбәп-нәтиҗә бәйләнешләрен табып, гомумиләштерүләр ясарга өйрәтү.
3. Кеше характерындагы уңай һәм тискәре якларны күрә һәм бәяли белергә өйрәтү.
Җиһазлау: дәреслек, язучының портреты, тауда чана шуу күренеше сурәтләнгән “Кыш” рәсеме (башлангычлар өчен әзерләнгән әсбаплардан).
Дәрес барышы.

I. Оештыру. Хәерле көн, укучылар. Дәресебезне башлыйбыз. Бүген без сезнең белән Ф. Хөснинең “Сөйләнмәгән хикәя”сен укып анализларбыз. (Укытучы дәреснең максатларын ачыклап китә).
II. Актуальләштерү. (Балаларга “Кыш” рәсеме күрсәтелә. Анда балаларның чана шуу вакытлары сурәтләнгән.) 
Укытучы. (Алга таба У хәрефе белән билгеләрбез). Рәсемдә ниләр күрәсез?
Җавап. (Алга таба Җ хәрефе белән билгеләрбез). Балалар тауда чана һәм чаңгыларда шуалар.

У. Аларның йөзләренә игътибар итегез әле. Сез ниләр күрәсез?
Җ. Балалар шат, алар чана шуалар, барысына да рәхәт.

У. Тагын нәрсәдә шуалар?

Җ. Чаңгыда.

У. Тау шуганда сез нинди хисләр кичерәсез?
Җ. Безгә бик күңелле була. Өйгә вакытында кайтырга да онытабыз, әниләр чакыргач кына кайтып китәбез.

У. Әйе, укучылар, чана һәм чаңгыда шууны һәркем ярата. Кышның бөтен яме дә шунда. Без бүген дәрестә сезнең кебек бер малай турында укырбыз. Ул көн буе тауда шуган, ләкин чанада да, чаңгыда да түгел. Аның белән танышу өчен, хикәяне укып чыгыйк. 
Уку мәсьәләсен чишү. Хикәя сәнгатьле итеп укыла. Укып бетергәч, сорауларга җавап бирәләр.
У. Әсәр ни өчен “Сөйләнмәгән хикәя” дип атала? Бу турыда кайсы өлештә язылган?
Җ. Бу турыда автор кереш өлешендә язган. Дусты аңа бу вакыйганы сөйләргә кушмаганга, ул аны беркемгә дә сөйләмәскә сүз биргән. 

У. Автор ул турыда хикәя язган бит, ләкин барыбер исемен шулай атаган, ни өчен?

Җ. Ул аны кечкенә вакытта сөйләмәгәнгә шулай дип атаган. 
У. Хикәядә сүз кем турында бара, аның белән бәйле нинди вакыйга булган? Бер-ике җөмлә белән генә шул турыда сөйләгез.
Җ. Хикәядә Биктимер исемле малай турында сөйләнә. Әнисе Маһруй апа коймак пешерергә җыена, ләкин аларның табалары юк. Биктимерне таба алып кайтырга җибәрәләр, әмма ул малайларның тау шууларына кызыгып, табасына утырып шуа башлый. Шулай итеп, табаны вакытында алып кайтасы урында, ул көн буе, рәхәтләнеп, тау шуа.
У. Укучылар, хәзер әсәрнең төп өлешен вакыйгаларга бүлегез. Аларның һәрберсендә Биктимернең нинди сыйфаты ачыла? Һәр вакыйганың төп мәгънәсен бер җөмлә белән дәфтәрләргә язып куегыз. 
Җ. 1 нче вакыйганың төп фикере: Маһруй апа коймак пешерергә җыена. 
У. Вакыйгага киңәйтебрәк бәя бирегез. Биктимер турында ни әйтергә була?

Җ. Биктимернең әти-әнисе – ярлы кешеләр. Аларның хәтта үзләренең табалары да юк. Әтисен “Төк кунмас Әхми”, “Чабатачы Әхми” дип йөртәләр.
Җ. Биктимер – ярлы баласы.

У. 2нче вакыйга нәрсә турында? Тулырак сөйләгез әле.

Җ. Әнисе улын чат Җамалиларга таба алып кайтырга җибәрә. Табаны бик тиз алып кайтырга кирәк, чөнки камыр бик тиз кабара. Биктимер әнисен тыңлый һәм чабата киндерәсен дә бәйләмичә чыгып чаба. Әнисе аны туктатып: “Әнинең камыры кабара,” – дип, бертуктаусыз кабатларга куша.
У. Төп фикер нәрсә була инде? Биктимернең нинди сыйфаты ачыла?

Җ. Минемчә, “Әнинең камыры кабара” төп фикер була ала.
Җ. Биктимернең яңа сыйфаты ачыла: ул бик тыңлаучан һәм җитез малай.
У. 3 нче вакыйга турында ни әйтерсез? Төп фикерне бер җөмлә белән әйтеп буламы? 
Җ. Биктимер табаны ала да кайтырга чыга, ләкин тау буена килеп җиткәч, малайларга кызыгып карап тора. Бар да шуалар, аның да шуасы килә, ләкин чанасы юк. Биктимер югалып калмый: табасына утырып шуа башлый. Ул әнисенең әйткәннәрен онытып, көн буе шуа да шуа. Бар малайлар да хәзер аңа кызыгып карыйлар.
Җ. Вакыйганың төп фикере: табага утырып шуучы Биктимердән дә бәхетле кеше юк. 

Җ. Биктимернең бик мавыгучан булуын күрәбез. Ул бөтен нәрсәсен оныта, шуның аркасында күңелсезлекләр дә килеп чыга. 
Җ. Миңа аның югалып калмавы ошый, ул уйлап табучан.

У. Укучылар, сез табада шуганда Биктимернең үзен бик бәхетле сизүе турында әйттегез. Китаптан шул урыннарны табыгыз. (Укучылар укыйлар.) 
У. Аның бәхетле булуын нинди сүзләр аңлата?
Җ. (укый). “Бу нәрсә башка малайларның күзләрен яндыра. Малайлар, чаналарын ташлап, Биктимергә кызыгып карап тора башлыйлар. Моны күргәч, Биктимер, шатлыгыннан канатланып, җырлый-җырлый берүзе шуарга тотына... Бер сүз белән әйткәндә, Биктимернең куллары канатларга әйләнәләр. Чабатачы Әхми малае сипкелле Биктимер, әкиятләрдә сөйләнә торган канатлы кешегә әверелеп, иртәдән кичкә чаклы бәхет томаны эчендә очып йөри.”
У. Сез Биктимерне орыша алыр идегезме?

Җ. Юк, чөнки ул ярлы һәм үзен башкалардан кимрәк итеп тоя торгандыр. Бүген ул үзен, башка чаналы малайлар кебек үк, бәхетле итеп сизә. Аның бәхетне татып каравы өчен орышырга кирәк түгел, чөнки һәр кешенең дә бәхетле буласы килә. 
Җ. Мин дә аның өчен шатланам, ул бер көнгә генә булса да, бәхетле булуның юлын тапты: рәхәтләнеп таудан шуды. Коймак ашауга караганда бу әйбәтрәк.
У. Димәк, ул начар малай түгел. Шулай да әти-әнисе моңа ничек карый икән, алдагы вакыйганы карап китик. 
Җ. 4 нче вакыйгада Биктимернең өйгә кайтуы турында сөйләнә. Әнисе аны кыйнамакчы булса да, әтисе туктатып кала, әни сүзен тыңларга кирәклеген әйтә. Төп фикер дә шул: әнине һәрвакыт тыңларга кирәк. Биктимер бу вакыйгадан соң әнисенең сүзен аяк астына салып таптамаган.
У. Шулай да әтисе ни өчен улын яклап калган, сез ничек уйлыйсыз? Шул өзекне табып укыгыз.
Җ. “Тукта, кечкенә генә малайны нужа да, син дә кыйнасаң, ул аннары кая китә!” – ди әтисе. Әтисе дөрес әйтә. Кыйнамасаң да, ул үзенең хатасын таныячак.
У. Дөрес, укучылар. Әйтегез әле, сезгә хикәя ошадымы, ошаса, ни өчен ошавын әйтегез.
Җ. Кечкенә генә вакыйгада язучы кешенең нинди хисләр кичерә алуын язган. Бәхетле булу өчен күп кирәкми икән.
Җ. Кешеләр бер-берсен аңларга тиешләр. Минемчә, язучы шуны әйтергә тели.

Җ. Ф.Хөсни әниләрне тыңларга кирәклекне, эшкә җавапсыз карарга ярамаганлыкны да әйтергә теләгән.

У. Сез барын да дөрес аңлагансыз. Дәрестә эшләргә тиешле бар нәрсәне дә эшләдекме? 
Җ. Әйе.

Өй эше. Хикәянең эчтәлеген кыскача гына сөйләргә әзерләнергә.
Укытучы билгеләр куя. Дәрес төгәлләнә.
